
DEĊIŻJONI TA’ IMPLIMENTAZZJONI TAL-KUNSILL 

ta' ... 

li temenda d-Deċiżjoni ta’ Implimentazzjoni tat-13 ta’ Lulju 2021  

dwar l-approvazzjoni tal-valutazzjoni tal-pjan għall-irkupru u r-reżiljenza għal-Lussemburgu 

IL-KUNSILL TAL-UNJONI EWROPEA, 

Wara li kkunsidra t-Trattat dwar il-Funzjonament tal-Unjoni Ewropea, 

Wara li kkunsidra r-Regolament (UE) 2021/241 tal-Parlament Ewropew u tal-Kunsill tat-12 ta’ Frar 

2021 li jistabbilixxi l-Faċilità għall-Irkupru u r-Reżiljenza1, u b’mod partikolari l-Artikolu 20(1) 

tiegħu, 

Wara li kkunsidra l-proposta tal-Kummissjoni Ewropea, 

                                                 
1 ĠU L 57, 18.2.2021, p. 17. 

Billi: 

(1) Wara l-preżentazzjoni tal-pjan nazzjonali għall-irkupru u r-reżiljenza (recovery and 

resilience plan, RRP) mil-Lussemburgu fit-30 ta’ April 2021, il-Kummissjoni pproponiet 

il-valutazzjoni pożittiva tiegħu lill-Kunsill. Il-Kunsill approva l-valutazzjoni pożittiva 

permezz ta’ deċiżjoni ta’ implimentazzjoni (“id-Deċiżjoni ta’ Implimentazzjoni tal-Kunsill 

tat-13 ta’ Lulju 2021”)2. Id-Deċiżjoni ta’ Implimentazzjoni tal-Kunsill tat-13 ta' Lulju 2021 

ġiet emendata fis-17 ta’ Jannar 20233. 

(2) Fis-16 ta’ Mejju 2024, il-Lussemburgu ppreżenta RRP nazzjonali emendat, inkluż kapitolu 

tar-REPowerEU f’konformità mal-Artikolu 21c tar-Regolament (UE) 2021/241, lill-

Kummissjoni. 

(3) L-RRP emendat jinkludi talba motivata lill-Kummissjoni biex tagħmel proposta biex tiġi 

emendata d-Deċiżjoni ta’ Implimentazzjoni tat-13 ta' Lulju 2021 tal-Kunsill f’konformità 

mal-Artikolu 21(1) tar-Regolament (UE) 2021/241 għar-raġuni li l-RRP parzjalment ma 

għadux jista’ jinkiseb minħabba ċirkostanzi oġġettivi. L-emendi tal-RRP ippreżentati mil-

Lussemburgu jikkonċernaw erba’ miżuri. 

                                                 
2 Ara d-dokumenti ST 10155/21u ST 10155/21 ADD 1 fuq 

http://register.consilium.europa.eu. 
3 Ara d-dokument ST 16022/22 fuq http://register.consilium.europa.eu. 

(4) Fl-14 ta’ Lulju 2023, il-Kunsill indirizza rakkomandazzjonijiet lil-Lussemburgu fil-kuntest 

tas-Semestru Ewropew. Il-Kunsill irrakkomanda li l-Lussemburgu jtemm il-miżuri ta’ 

appoġġ fejn tidħol l-enerġija; jara li jsegwi politika fiskali prudenti; jippreserva l-

investiment pubbliku ffinanzjat fil-livell nazzjonali u jiżgura l-assorbiment effettiv tal-

għotjiet tal- Faċilità għall-Irkupru u r-Reżiljenza (‘il-Faċilità’) u fondi oħra tal-UE; ikompli 

jsegwi strateġija fiskali fuq terminu medju ta’ konsolidazzjoni gradwali u sostenibbli lil 

hinn mill-2024, flimkien ma’ investimenti u riformi li jwasslu għal tkabbir sostenibbli 

ogħla; inaqqas ir-riskji marbuta mas-suq tal-akkomodazzjoni; itejjeb is-sostenibbiltà għat-

tul tas-sistema tal-pensjonijiet; iqawwi l-azzjoni biex jiġi indirizzat b’mod effettiv l-

ippjanar aggressiv tat-taxxa; kif ukoll li jtejjeb il-prestazzjoni u l-ekwità tas-sistema 

edukattiva. Fir-rigward tal-enerġija, il-Kunsill irrakkomanda li l-Lussemburgu jnaqqas id-

dipendenza fuq il-fjuwils fossili billi jaċċellera l-użu ta’ sorsi ta’ enerġija rinnovabbli, 

itejjeb il-kapaċità tat-trażmissjoni tal-elettriku, jiffaċilita l-proċeduri għall-għoti ta’ 

permessi u jinvesti fl-effiċjenza enerġetika; jagħti appoġġ lill-muniċipalitajiet fl-iżvilupp 

ta’ pjanijiet lokali dettaljati għall-enerġija rinnovabbli u s-sistemi tat-tisħin u t-tkessiħ 

distrettwali; jippromwovi l-elettrifikazzjoni tat-trasport u jinvesti fit-trasport pubbliku; kif 

ukoll li jżid l-isforzi ta’ politika fir-rigward tal-ħiliet meħtieġa għat-tranżizzjoni ekoloġika. 

(5) Wara li vvalutat il-progress fl-implimentazzjoni tar-rakkomandazzjonijiet speċifiċi għall-

pajjiż rilevanti kollha fil-mument tal-preżentazzjoni tal-RRP nazzjonali emendat, il-

Kummissjoni ssib li nkiseb progress sostanzjali fir-rigward tar-rakkomandazzjonijiet tal-

2023 fejn jidħol it-tħaffif tal-pass fl-użu ta’ sorsi rinnovabbli għall-enerġija u fir-rigward 

tar-rakkomandazzjoni tal-2020 dwar it-taffija tal-impatt tal-COVID-19 fuq l-impjiegi. 

(6) Il-preżentazzjoni tal-RRP emendatsegwiet proċess ta’ konsultazzjoni, imwettaq 

f’konformità mal-qafas legali nazzjonali, li jinvolvi lill-awtoritajiet u lis-sħab soċjali. Is-

sommarju tal-konsultazzjonijiet ġie ppreżentat flimkien mal-RRP nazzjonali emendat. 

Skont l-Artikolu 19 tar-Regolament (UE) 2021/241, il-Kummissjoni vvalutat ir-rilevanza, 

l-effettività, l-effiċjenza u l-koerenza tal-RRP emendat , f’konformità mal-linji gwida tal-

valutazzjoni stabbiliti fl-Anness V ta’ dak ir-Regolament. 

Emendi bbażati fuq l-Artikolu 21 tar-Regolament (UE) 2021/241 

(7) L-emendi tal-RRP ippreżentati mil-Lussemburgu minħabba ċirkostanzi oġġettivi 

jikkonċernaw erba’ miżuri. 

(8) Il-Lussemburgu spjega li miżura waħda, il-“Proġett “Neischmelz” f’Dudelange – enerġija 

rinnovabbli” ma għadux jista’ jinkiseb tul il-ħajja tal-Faċilità, minħabba dewmien mhux 

mistenni fix-xogħlijiet ta’ kostruzzjoni peress li nstab bijotopu rari fis-sit ta’ kostruzzjoni. 

Dak jikkonċerna, , l-istadju importanti 1C-4, l-istadju importanti 1C-5, l-istadju importanti 

1C-6, il-mira 1C-7 u l-istadju importanti 1C-8 taħt il-komponent “1C – Żieda fil-provvista 

ta’ akkomodazzjoni pubblika affordabbli u sostenibbli”. Barra minn hekk, miżura oħra, 

“Investiment 2: Soluzzjoni tat-telemediċina għal segwitu mediku mill-bogħod tal-

pazjenti”, ma għadhiex tista’ tinkiseb bl-istess mod minħabba n-nuqqas ta’ disponibbiltà 

tas-soluzzjoni proprjetarja tal-IT prevista inizjalment, u ċ-ċirkostanzi mibdula wara t-

tmiem tal-kriżi tal-COVID-19. Dan jikkonċerna, l-istadju importanti 1B-8 taħt il-

komponent 1B: It-tisħiħ tar-reżiljenza tas-sistema tas-saħħa”. Abbażi ta’ dan, il-

Lussemburgu talab li jitneħħa l-Investiment minn taħt il-komponent 1C u li l-Investiment 2 

taħt il-komponent 1B jiġi emendat. Id-Deċiżjoni ta’ Implimentazzjoni tal-Kunsill tat-13 ta’ 

Lulju 2021 jenħtieġ li tiġi emendata skont dan. 

(9) Il-Lussemburgu talab ukoll li juża r-riżorsi lliberati bit-tneħħija tal-Investiment taħt il-

komponent 1C u l-modifika tal-Investiment 2 taħt il-komponent 1B skont l-Artikolu 21 tar-

Regolament (UE) 2021/241, għal ammont totali ta’ EUR 18 884 883 biex jiżdied il-livell 

ta’ implimentazzjoni ta’ “Investiment 2: Promozzjoni ta’ mobbiltà b’emissjonijiet żero u 

attiva” tal-kapitolu REPowerEU. Id-Deċiżjoni ta’ Implimentazzjoni tal-Kunsill tat-13 ta’ 

Lulju 2021 jenħtieġ li tiġi emendata skont dan. 

(10) Il-Lussemburgu spjega li tliet miżuri għandhom jiġu mmodifikati biex jiġu implimentati 

alternattivi aħjar għall-kisba tal-ambizzjoni oriġinali tagħhom. Dak jikkonċerna l-istadji 

importanti 3B-5 u 3B-6 tal- “Investiment 2: Żvilupp ta’ MyGuichet – Proġett 1/3 – Ħatra 

virtwali” u l-istadji importanti 3B-11 u 3B-12 ta’ “Investiment 3: eADEM” taħt il-

komponent “3B: Modernizzazzjoni tal-amministrazzjoni pubblika”. Dawk il-modifiki 

jenħtieġ li jneħħu d-dettalji mhux meħtieġa tad-deskrizzjonijiet tal-miżura, li ma 

jikkontribwixxux biex jintlaħqu l-objettivi ta’ dawk il-miżuri, sabiex jitnaqqas il-piż 

amministrattiv mhux ġustifikat. 

(11) Il-Kummissjoni tqis li r-raġunijiet imressqa mil-Lussemburgu jiġġustifikaw l-emendi skont 

l-Artikolu 21(2) tar-Regolament (UE) 2021/241. 

Il-Kapitolu tar-REPowerEU bbażat fuq l-Artikolu 21c tar-Regolament (UE) 2021/241 

(12) Il-kapitolu REPowerEU jinkludi riforma waħda ġdida u tliet investimenti ġodda. Ir-riforma 

“Strateġija nazzjonali tal-bijogass” tirrevedi l-iskema ta’ appoġġ tal-Lussemburgu għall-

produzzjoni tal-elettriku u tal-bijogass u tikkontribwixxi għall-objettiv li jiżdiedu l-

produzzjoni u l-użu tal-bijometan sostenibbli. L-investiment 1 huwa skema ta’ appoġġ 

finanzjarju għal proġetti ta’ rinnovazzjoni u kostruzzjoni tal-enerġija għall-

akkomodazzjoni. Għandha l-għan li tagħti spinta lill-effiċjenza enerġetika fil-bini u żżid is-

sehem u taċċellera l-użu tal-enerġija rinnovabbli. L-Investiment 2 huwa skema ta’ appoġġ 

finanzjarju għax-xiri ta’ vetturi u roti b’emissjonijiet żero, li tikkontribwixxi għall-objettiv 

li jiġi appoġġat it-trasport b’emissjonijiet żero. L-Investiment 3 huwa skema ta’ appoġġ 

finanzjarju għall-intrapriżi li jinstallaw impjanti tal-enerġija fotovoltajka għall-

awtokonsum, li tiffaċilita l-użu tal-enerġija rinnovabbli. L-użu tal-enerġija rinnovabbli u 

effiċjenza enerġetika aħjar jikkontribwixxu għat-tnaqqis tal-vulnerabbiltajiet matul l-

istaġun tax-xitwa li ġej. 

(13) Il-Kummissjoni vvalutat l-RRP emendat inkluż il-kapitolu dwar REPowerEU skont il-

kriterji ta’ valutazzjoni stabbiliti fl-Artikolu 19(3) tar-Regolament (UE) 2021/241. 

(14) Id-distribuzzjoni tal-istadji importanti u l-miri fi ħlasijiet parzjali jenħtieġ li tiġi emendata 

biex tqis l-allokazzjoni l-ġdida tar-REPowerEU, l-emendi għall-RRP u l-iskeda ta’ żmien 

indikattiva ppreżentata mil-Lussemburgu. 



 

 

12569/24    FB/lyn 7 

 ECOFIN.1.A  MT 
 

Rispons ibbilanċjat li jikkontribwixxi għas-sitt pilastri 

(15) F’konformità mal-Artikolu 19(3), il-punt (a), u mal-Anness V, il-kriterju 2.1 tar-

Regolament (UE) 2021/241, l-RRP emendat inkluż il-kapitolu REPowerEU jirrappreżenta 

fil-biċċa l-kbira (klassifikazzjoni A) rispons komprensiv u bbilanċjat b’mod adegwat għas-

sitwazzjoni ekonomika u soċjali, u b’hekk jikkontribwixxi b’mod xieraq għas-sitt pilastri 

kollha msemmija fl-Artikolu 3 ta’ dak ir-Regolament, filwaqt li jitqiesu l-isfidi speċifiċi 

ffaċċjati mill-Istat Membru kkonċernat u l-allokazzjoni finanzjarja għalih. 

(16) L-RRP oriġinali kien jirrappreżenta rispons komprensiv u bbilanċjat b’mod adegwat 

(klassifikazzjoni A) għas-sitwazzjoni ekonomika u soċjali f’dak iż-żmien, li kkontribwixxa 

b’mod xieraq għas-sitt pilastri kollha msemmija fl-Artikolu 3 tar-Regolament (UE) 

2021/241. 

(17) L-RRP emendat inkluż il-kapitolu REPowerEU jkompli jkopri dawk is-sitt pilastri b’mod 

komprensiv u jinkludi għadd sinifikanti ta’ komponenti li jappoġġaw aktar minn pilastru 

wieħed. Minkejja l-investiment meħud mill-RRP oriġinali abbażi tal-Artikolu 21 tar-

Regolament (UE) 2021/241, il-firxa ta’ azzjonijiet tal-RRP emendat inkluż il-kapitolu 

REPowerEU tikkorrispondi għall-objettivi tal-Faċilità b’bilanċ ġenerali xieraq bejn il-

pilastri minħabba l-miżuri introdotti mill-ġdid fil-kapitolu REPowerEU skont l-Artikolu 

21c(3) ta’ dak ir-Regolament. B’mod partikolari, il-miżuri inklużi fil-kapitolu REPowerEU 

jikkontribwixxu għall-pilastri tat-tranżizzjoni ekoloġika, it-tkabbir intelliġenti, sostenibbli 

u inklużiv, u l-koeżjoni soċjali u territorjali. 

Indirizzar tal-isfidi kollha, jew subsett sinifikanti minnhom, identifikati fir-rakkomandazzjonijiet 

speċifiċi għall-pajjiż 

(18) F’konformità mal-Artikolu 19(3)(b), u l-Anness V, il-kriterju 2.2 tar-Regolament (UE) 

2021/241, l-RRP emendat huwa mistenni li jikkontribwixxi biex jiġu indirizzati b’mod 

effettiv l-isfidi kollha jew subsett sinifikanti tagħhom (klassifikazzjoni A) identifikati fir-

rakkomandazzjonijiet rilevanti speċifiċi għall-pajjiż indirizzati lil-Lussemburgu, inklużi l-

aspetti fiskali tagħhom, jew l-isfidi identifikati f’dokumenti rilevanti oħra adottati 

uffiċjalment mill-Kummissjoni fil-kuntest tas-Semestru Ewropew. 

(19) Wara li vvalutat il-progress fl-implimentazzjoni tar-rakkomandazzjonijiet speċifiċi għall-

pajjiż rilevanti kollha bħala parti mis-Semestru Ewropew 2024, il-Kummissjoni ssib li 

nkiseb progress sostanzjali fir-rigward tar-rakkomandazzjonijiet tal-2023 fejn jidħol it-

tħaffif tal-pass fl-użu ta’ sorsi rinnovabbli għall-enerġija u fir-rigward tar-

rakkomandazzjoni tal-2020 dwar it-taffija tal-impatt tal-COVID-19 fuq l-impjiegi. 

(20) L-RRP emendat jinkludi sett estensiv ta’ riformi u investimenti li jsaħħu lil xulxin b’mod 

reċiproku li jikkontribwixxu biex jindirizzaw b’mod effettiv l-isfidi ekonomiċi u soċjali 

kollha jew subsett sinifikanti minnhom deskritti fir-rakkomandazzjonijiet speċifiċi għall-

pajjiż indirizzati lil-Lussemburgu mill-Kunsill fil-kuntest tas-Semestru Ewropew, b’mod 

partikolari fejn jidħol is-suq tal-akkomodazzjoni, ir-rata tal-impjieg fost ħaddiema l-aktar 

imdaħħla fiż-żmien, it-trasport sostenibbli, u l-ħiliet meħtieġa għat-tranżizzjoni ekoloġika. 

(21) Il-Kapitolu REPowerEU jindirizza l-isfidi identifikati fir-rakkomandazzjonijiet speċifiċi 

għall-pajjiż relatati mal-politika tal-enerġija u tat-tranżizzjoni ekoloġika. B’mod 

partikolari, il-miżuri tal-kapitolu REPowerEU, jiġifieri ir-riforma tal-qafas għall-bijogass 

sostenibbli u l-investimenti li jipprovdu appoġġ finanzjarju għall-proġetti tal-effiċjenza 

enerġetika u tal-enerġija rinnovabbli fl-akkomodazzjoni, il-mobbiltà b’emissjonijiet żero, u 

l-installazzjonijiet fotovoltajċi fuq skala żgħira jindirizzaw direttament ir-

rakkomandazzjoni 4 tal-2023 dwar il-ħtieġa li titnaqqas id-dipendenza ġenerali fuq il-

fjuwils fossili, is-subpartijiet partikolari dwar l-investiment fl-effiċjenza enerġetika u l-

promozzjoni tal-elettrifikazzjoni tat-trasport. 

Il-kontribut għall-potenzjal tat-tkabbir, il-ħolqien tal-impjiegi u r-reżiljenza ekonomika, soċjali u 

istituzzjonali 

(22) F’konformità mal-Artikolu 19(3), il-punt (c), u mal-l-Anness V, il-kriterju 2.3 tar-

Regolament (UE) 2021/241, l-RRP emendat inkluż il-kapitolu REPowerEU mistenni jkollu 

impatt għoli (klassifikazzjoni A) fuq it-tisħiħ tal-potenzjal tat-tkabbir, il-ħolqien tal-

impjiegi, u r-reżiljenza ekonomika, soċjali u istituzzjonali tal-Lussemburgu, filwaqt li 

jikkontribwixxi għall-implimentazzjoni tal-Pilastru Ewropew tad-Drittijiet Soċjali, inkluż 

permezz tal-promozzjoni ta’ politiki għat-tfal u ż-żgħażagħ, u fuq il-mitigazzjoni tal-impatt 

ekonomiku u soċjali tal-kriżi tal-COVID-19, u b’hekk isaħħaħ il-koeżjoni ekonomika, 

soċjali u territorjali u l-konverġenza fl-Unjoni. 

(23) Il-valutazzjoni tal-RRP oriġinali, f’konformità mal-Artikolu 19(3), il-punt (c), u mal-

Anness V, il-kriterju 2.3, tar-Regolament (UE) 2021/241, sabet li l-RRP oriġinali kien 

mistenni li jkollu impatt għoli fuq it-tisħiħ tal-potenzjal tat-tkabbir, il-ħolqien tal-impjiegi, 

u r-reżiljenza ekonomika, soċjali u istituzzjonali (klassifikazzjoni A) tal-Lussemburgu. 

(24) L-RRP emendat għadu jinkludi investimenti u riformi sinifikanti biex jiġu indirizzati l-

vulnerabbiltajiet tal-ekonomija u l-koeżjoni ekonomika. Dan jinkludi riforma biex jittejjeb 

l-aċċess għall-akkomodazzjoni; riformi u investimenti f’sistema tal-kura tas-saħħa aktar 

effiċjenti; miżuri biex tiżdied il-parteċipazzjoni fis-suq tax-xogħol; u investimenti fid-

diġitalizzazzjoni tal-amministrazzjoni pubblika. 

(25) Il-koeżjoni soċjali tissaħħaħ permezz ta’ miżuri ta’ titjib tal-ħiliet u taħriġ mill-ġdid, b’mod 

partikolari l-investiment immirat lejn ħaddiema akbar fl-età, u l-indirizzar tal-lakuni fl-

aċċess għall-kura tas-saħħa, u b’hekk jingħata kontribut għall-implimentazzjoni tal-Pilastru 

Ewropew tad-Drittijiet Soċjali. 

Il-prinċipju “la tagħmilx ħsara sinifikanti” 

(26) F’konformità mal-Artikolu 19(3), il-punt (d), u l-Anness V, il-kriterju 2.4, tar-Regolament 

(UE) 2021/241, l-RRP emendat li jinkludi l-kapitolu REPowerEU mistenni jiżgura li l-

ebda miżura (klassifikazzjoni A) għall-implimentazzjoni ta’ riformi u ta’ proġetti tal-

investimenti inklużi f l-RRP ma tagħmel ħsara sinifikanti lill-objettivi ambjentali fit-tifsira 

tal-Artikolu 17 tar-Regolament (UE) 2020/852 tal-Parlament Ewropew u tal-Kunsill4 (il-

prinċipju ‘‘la tagħmilx ħsara sinifikanti’’). 

(27) L-emendi tal-miżuri inklużi fl-RRP oriġinali ma għandhomx impatt fuq il-valutazzjoni tal-

prinċipju “la tagħmilx ħsara sinifikanti” li jibqa’ identiku. 

                                                 
4 Ir-Regolament (UE) 2020/852 tal-Parlament Ewropew u tal-Kunsill tat-18 ta’ Ġunju 2020 

dwar l-istabbiliment ta’ qafas biex jiġi ffaċilitat l-investiment sostenibbli, u li jemenda r-

Regolament (UE) 2019/2088 (ĠU L 198, 22.6.2020, p. 13). 

(28) L-RRP emendat li jinkludi l-kapitolu REPowerEU huwa vvalutat bħala konformi mal-

prinċipju “la tagħmilx ħsara sinifikanti” skont il-metodoloġija stabbilita fl-Avviż tal-

Kummissjoni intitolat “Gwida teknika dwar l-applikazzjoni ta’ “la tagħmilx ħsara 

sinifikanti” skont ir-Regolament dwar il-Faċilità għall-Irkupru u r-Reżiljenza”5. Il-

valutazzjoni tikkonkludi li għal kull miżura ġdida skont il-kapitolu REPowerEU, jew ma 

hemm l-ebda riskju ta’ ħsara sinifikanti jew, fejn jiġi identifikat riskju, issir valutazzjoni 

aktar ddettaljata li turi n-nuqqas ta’ ħsara sinifikanti. Meta meħtieġ, ir-rekwiżiti tal-

konformità mal-prinċipju “la tagħmilx ħsara sinifikanti” ikunu minquxa fit-tfassil tal-

miżura partikolari. 

Kontribuzzjoni għall-objettivi ta’ REPowerEU 

(29) F’konformità mal-Artikolu 19(3)(da) u mal-Anness V, il-kriterju 2.12 tar-Regolament 

(UE) 2021/241, il-kapitolu REPowerEU huwa mistenni li jikkontribwixxi b’mod effettiv 

fil-biċċa l-kbira (klassifikazzjoni A) għas-sigurtà tal-enerġija, id-diversifikazzjoni tal-

provvista tal-enerġija tal-Unjoni, żieda fl-użu tal-enerġija rinnovabbli u fl-effiċjenza 

enerġetika, żieda fil-kapaċitajiet tal-ħżin tal-enerġija jew it-tnaqqis meħtieġ tad-dipendenza 

fuq il-fjuwils fossili qabel l-2030. 

                                                 
5 ĠU C 58, 18.2.2021, p. 1. 

(30) L-implimentazzjoni tal-miżuri previsti hija mistennija li tikkontribwixxi b’mod effettiv 

għall-effiċjenza enerġetika, l-użu tal-enerġija rinnovabbli u t-trasport b’emissjonijiet żero. 

Ir-riforma dwar l-istrateġija sostenibbli tal-bijogass tindirizza l-objettiv li jiżdiedu l-

produzzjoni u l-użu tal-bijometan sostenibbli. L-investiment fir-rinnovazzjoni tal-enerġija 

fid-djar għandu l-għan li jagħti spinta lill-effiċjenza enerġetika fil-bini u li jiżdied b’pass 

aktar ngħaġġel l-użu tal-enerġija rinnovabbli. L-użu tal-enerġija rinnovabbli huwa wkoll l-

objettiv tal-investiment f’installazzjonijiet fotovoltajċi f’intrapriżi għall-awtokonsum 

tagħhom stess. L-investiment li jipprovdi appoġġ finanzjarju lin-nies li jixtru vetturi 

b’emissjonijiet żero jikkontribwixxi għall-objettiv li jiġi appoġġat it-trasport 

b’emissjonijiet żero. 

(31) Il-kapitolu REPowerEU huwa konsistenti mal-impenn tal-Lussemburgu li jnaqqas l-

emissjonijiet ta’ gassijiet serra. Il-miżuri dwar l-akkomodazzjoni u t-trasport sostenibbli 

jsaħħu dawk inklużi fl-RRP oriġinali. 

(32) Il-kapitolu REPowerEU jindirizza wkoll il-ħtieġa li ssir diversifikazzjoni lil hinn mill-

fjuwils fossili billi jaċċellera l-użu tal-enerġija rinnovabbli, u b’hekk tiżdiedi is-sigurtà tal-

provvista tal-enerġija tal-Lussemburgu. 

Miżuri b’dimensjoni jew effett transfruntier jew multinazzjonali 

(33) F’konformità mal-Artikolu 19(3), il-punt (db), u mal-Anness V, il-kriterju 2.13 tar-

Regolament (UE) 2021/241, il-miżuri inklużi fil-kapitolu REPowerEU mistennija fil-biċċa 

l-kbira (klassifikazzjoni A) ikollhom dimensjoni jew effett transfruntier jew 

multinazzjonali. 

(34) Il-kapitolu REPowerEU jikkontribwixxi għall-iżgurar tal-provvista tal-enerġija fl-Unjoni 

kollha kemm hi, inkluż billi jindirizza l-isfidi identifikati fl-aktar valutazzjoni tal-ħtiġijiet 

reċenti tal-Kummissjoni, f’konformità mal-objettivi stabbiliti fl-Artikolu 21c(3) tar-

Regolament (UE) 2021/241, filwaqt li jqis il-kontribuzzjoni finanzjarja disponibbli għal-

Lussemburgu. Il-miżuri inklużi fil-kapitolu REPowerEU jikkontribwixxu għat-tnaqqis tad-

dipendenza tal-Lussemburgu fuq l-enerġija u l-fjuwils fossili importati billi jiżviluppaw 

kapaċità addizzjonali tal-enerġija rinnovabbli. Il-kapitolu REPowerEU jikkontribwixxi 

wkoll għat-tnaqqis tad-dipendenza fuq il-fjuwils fossili u għat-tnaqqis tad-domanda għall-

enerġija billi jappoġġa r-rinnovazzjoni enerġetika ta’ bini residenzjali u jkompli jabilita t-

trasport sostenibbli. 

(35) L-istima tal-kosti totali ta’ dawk il-miżuri tammonta għal total ta’ EUR 94 biljun, li 

jirrappreżentaw 53 % tal-istima tal-kosti tal-kapitolu REPowerEU, li huwa ogħla mill-mira 

indikattiva ta’ 30 %. 

Kontribuzzjoni għat-tranżizzjoni ekoloġika inkluża l-bijodiversità 

(36) F’konformità mal-Artikolu 19(3), il-punt (e), u mal-Anness V, il-kriterju 2.5 tar-

Regolament (UE) 2021/241, l-RRP emendat inkluż l-kapitolu REPowerEU, fih miżuri li 

jikkontribwixxu fil-biċċa l-kbira (klassifikazzjoni A) għat-tranżizzjoni ekoloġika, inkluża 

l-bijodiversità, jew għall-indirizzar tal-isfidi li jirriżultaw minnha. Il-miżuri li jappoġġaw l-

objettivi klimatiċi jammontaw għal ammont li jirrappreżenta 80,1 % tal-allokazzjoni totali 

tal-RRP u 90,3 % tal-kosti stmati totali tal-miżuri fil-kapitolu REPowerEU kkalkolat 

f’konformità mal-metodoloġija stabbilita fl-Anness VI tar-Regolament (UE) 2021/241. 

F’konformità mal-Artikolu 17 ta’ dak ir-Regolament, l-RRP emendat li jinkludi l-kapitolu 

REPowerEU huwa konsistenti mal-informazzjoni inkluża fil-Pjan Nazzjonali għall-

Enerġija u l-Klima 2021-2030 u mal-abbozz tal-verżjoni aġġornata tiegħu tal-2023. 

(37) L-impatt tal-miżuri mneħħija u emendati fuq l-ambizzjoni ġenerali tal-RRP rigward it-

tranżizzjoni ekoloġika huwa limitat, peress li l-allokazzjoni tal-miżura mneħħija tintuża 

għall-miżuri tal-kapitolu REPowerEU. Il-kapitolu REPowerEU jagħti kontribut sinifikanti 

għall-appoġġ ulterjuri tat-tranżizzjoni ekoloġika tal-Lussemburgu, peress li r-riformi u l-

investimenti l-ġodda kollha jikkontribwixxu għal dan l-objettiv. Ir-riforma u l-investimenti 

għandhom l-għan li jnaqqsu d-dipendenza fuq il-fjuwils fossili, iżidu l-effiċjenza 

enerġetika, jaċċelleraw l-użu tal-enerġiji rinnovabbli, u jappoġġaw it-trasport 

b’emissjonijiet żero. 

(38) L-RRP emendat inkluż il-kapitolu REPowerEU jkompli jikkontribwixxi b’mod sinifikanti 

għat-tranżizzjoni ekoloġika, inkluża l-bijodiversità, kif ukoll għall-kisba tal-miri klimatiċi 

tal-Unjoni għall-2030 filwaqt li jikkonforma mal-objettiv tan-newtralità klimatika tal-

Unjoni sal-2050. 

Kontribuzzjoni għat-tranżizzjoni diġitali 

(39) F’konformità mal-Artikolu 19(3), il-punt (f), u mal-Anness V, il-kriterju 2.6 tar-

Regolament (UE) 2021/241, l-RRP emendat fih miżuri li jikkontribwixxu fil-biċċa l-kbira 

għat-tranżizzjoni diġitali jew għall-indirizzar tal-isfidi li jirriżultaw minnha. Il-miżuri li 

jappoġġaw l-objettivi diġitali jammontaw għal ammont li jirrappreżenta 37,5 % tal-

allokazzjoni totali tal-RRP emendat, ikkalkulat f’konformità mal-metodoloġija stabbilita 

fl-Anness VII tar-Regolament (UE) 2021/241. 

(40) L-RRP emendat ikompli jikkontribwixxi b’mod sinifikanti għat-tranżizzjoni diġitali 

permezz ta’ diversi investimenti li jiddiġitalizzaw l-amministrazzjoni pubblika u l-kura tas-

saħħa, u permezz tal-iżvilupp ta’ infrastruttura ta’ komunikazzjoni ultrasigura bbażata fuq 

it-teknoloġija kwantistika. 

Impatt dejjiemi 

(41) F’konformità mal-Artikolu 19(3), il-punt (g), u mal-Anness V, il-kriterju 2.7, tar-

Regolament (UE) 2021/241, l-RRP emendat inkluż il-kapitolu REPowerEU mistenni li fil-

biċċa l-kbira jkollu impatt dejjiemi fuq il-Lussemburgu (klassifikazzjoni A). 

(42) Il-valutazzjoni inizjali tal-RRP oriġinali, f’konformità mal-Artikolu 19(3), il-punt (g), u 

mal-Anness V, il-kriterju 2.7, tar-Regolament (UE) 2021/241 sabet li l-RRP oriġinali kien 

mistenni li fil-biċċa l-kbira jkollu impatt dejjiemi fuq il-Lussemburgu (Klassifikazzjoni A). 

(43) L-RRP emendat ikompli jiffoka fuq attivitajiet ekonomiċi innovattivi u sostenibbli 

b’potenzjal sinifikanti ta’ sfruttament. Il-kapitolu REPowerEU, minbarra l-miżuri eżistenti, 

huwa mistenni wkoll ikollu effetti pożittivi dejjiema fuq l-ekonomija tal-Lussemburgu u 

jkompli jagħti spinta lit-tranżizzjoni ekoloġika tiegħu. L-investimenti fl-enerġija 

rinnovabbli, fl-effiċjenza enerġetika u fl-elettrifikazzjoni tat-trasport huma mistennija li 

jkollhom impatt dejjiemi fuq it-tnaqqis tal-emissjonijiet tal-gassijiet serra u d-dipendenza 

fuq il-fjuwils fossili. Ir-riforma se tħalli impatt dejjiemi billi ttejjeb il-kundizzjonijiet qafas 

għall-produzzjoni sostenibbli tal-bijogass. 

Monitoraġġ u implimentazzjoni 

(44) F’konformità mal-Artikolu 19(3), il-punt (h), u mal-Anness V, il-kriterju 2.8, tar-

Regolament (UE) 2021/241, l-arranġamenti proposti fl-RRP emendat inkluż il-kapitolu 

REPowerEU huma adegwati (klassifikazzjoni A) biex jiżguraw monitoraġġ u 

implimentazzjoni effettivi tal-RRP, inkluż l-iskeda ta’ żmien prevista, l-istadji importanti u 

l-miri, u l-indikaturi relatati. 

(45) Il-valutazzjoni tal-RRP oriġinali, f’konformità mal-Artikolu 19(3), il-punt (h), u l-

Anness V, il-kriterju 2.8, tar-Regolament (UE) 2021/241, sabet li l-RRP oriġinali kien 

adegwat (Klassifikazzjoni A) biex jiżgura monitoraġġ u implimentazzjoni effettivi tal-

RRP, inkluż l-iskeda ta’ żmien prevista, l-istadji importanti u l-miri, u l-indikaturi relatati. 

(46) In-natura u l-firxa tal-emendi proposti għall-RRP tal-Lussemburgu ma għandhomx impatt 

fuq il-valutazzjoni preċedenti tal-monitoraġġ u l-implimentazzjoni effettivi tal-RRP. 

B’mod partikolari, l-istadji importanti u l-miri li jakkumpanjaw il-miżuri emendati u 

ġodda, inklużi dawk fil-kapitolu REPowerEU, huma ċari u realistiċi u l-indikaturi proposti 

għal dawk l-istadji importanti u l-miri huma rilevanti, aċċettabbli u robusti. L-istadji 

importanti u l-miri huma rilevanti wkoll għall-miżuri li diġà tlestew u li huma eliġibbli 

skont l-Artikolu 17(2) tar-Regolament (UE) 2021/241. It-twettiq sodisfaċenti ta’ dawn l-

istadji importanti u l-miri fuq perjodu ta’ żmien huwa meħtieġ sabiex tkun ġustifikata talba 

għal żborż. 

Kalkolu tal-kosti 

(47) F’konformità mal-Artikolu 19(3), il-punt (i), u mal-Anness V, il-kriterju 2.9, tar-

Regolament (UE) 2021/241, il-ġustifikazzjoni mogħtija fl-RRP emendat inkluż il-kapitolu 

REPowerEU dwar l-ammont tal-istima tal-kosti totali tal-RRP hija moderatament 

(klassifikazzjoni B) raġonevoli u plawżibbli, hija konformi mal-prinċipju tal-kosteffiċjenza 

u hija proporzjonata għall-impatt ekonomiku u soċjali nazzjonali mistenni. 

(48) Għall-valutazzjoni tal-kosti tal-RRP rivedut, il-ġustifikazzjoni pprovduta mil-Lussemburgu 

dwar l-ammont tal-emendi tal-kosti tal-RRP hija raġonevolment plawżibbli, f’konformità 

mal-prinċipju tal-kosteffiċjenza u hija proporzjonata mal-impatt ekonomiku u soċjali 

nazzjonali mistenni. 



 

 

12569/24    FB/lyn 18 

 ECOFIN.1.A  MT 
 

(49) Għall-miżuri fil-kapitolu REPowerEU, il-valutazzjoni tal-istimi tal-kosti u tad-dokumenti 

ġustifikattivi turi li l-biċċa l-kbira tal-kosti huma raġonevoli u plawżibbli. Dimostrazzjoni 

sħiħa tal-kosti ġiet ipprovduta għall-miżuri l-ġodda. Fl-aħħar nett, il-kost totali stmat tal-

RRP huwa f’konformità mal-prinċipju tal-kosteffiċjenza u proporzjonali mal-impatt 

nazzjonali, ekonomiku u soċjali mistenni. 

Il-protezzjoni tal-interessi finanzjarji tal-Unjoni 

(50) F’konformità mal-Artikolu 19(3), il-punt (j), u l-Anness V, il-kriterju 2.10, tar-Regolament 

(UE) 2021/241, l-arranġamenti proposti fl-RRP emendat li jinkludi l-kapitolu REPowerEU 

huma adegwati (klassifikazzjoni A) biex jipprevjenu, jidentifikaw u jikkoreġu l-

korruzzjoni, il-frodi u l-kunflitti ta’ interessi meta jintużaw il-fondi previsti skont dak ir-

Regolament, u l-arranġamenti mistennija jevitaw b’mod effettiv il-finanzjament doppju 

skont dak ir-Regolament u programmi oħra tal-UE. Dan huwa mingħajr preġudizzju għall-

applikazzjoni ta’ strumenti u għodod oħra biex jippromwovu u jinfurzaw il-konformità 

mad-dritt tal-Unjoni, fosthom għall-prevenzjoni, l-identifikazzjoni u l-korrezzjoni tal-

korruzzjoni, il-frodi u l-kunflitti ta’ interess, u għall-protezzjoni tal-baġit tal-Unjoni 

f’konformità mar-Regolament (UE, Euratom) 2020/2092 tal-Parlament Ewropew u tal-

Kunsill6. 

                                                 
6 Ir-Regolament (UE, Euratom) 2020/2092 tal-Parlament Ewropew u tal-Kunsill tas-16 ta’ 

Diċembru 2020 dwar reġim ġenerali ta’ kondizzjonalità għall-protezzjoni tal-baġit tal-

Unjoni (ĠU L 433 I, 22.12.2020, p. 1). 

(51) Il-valutazzjoni oriġinali kienet ikkonkludiet li l-arranġamenti ta’ kontroll u awditjar 

proposti mil-Lussemburgu kienu adegwati (klassifikazzjoni A) skont l-Anness V, il-

kriterju 2.10 tar-Regolament (UE) 2021/241, soġġetti għall-issodisfar f’waqtu ta’ żewġ 

stadji importanti relatati ma’ sistema ta’ repożitorju għall-monitoraġġ tal-implimentazzjoni 

tal-RRP u l-finalizzazzjoni tal-implimentazzjoni ta’ proċeduri ulterjuri għall-protezzjoni 

tal-interessi finanzjarji tal-Unjoni, li ġew ivvalutati b’mod pożittiv soġġetti għal impenn 

matul l-approvazzjoni tal-ewwel talba għal pagament. Id-Direttorat għall-Affarijiet 

Ekonomiċi u Baġitarji fi ħdan il-Ministeru tal-Finanzi għandu r-responsabbiltà 

kumplessiva għall-implimentazzjoni tal-RRP u huwa responsabbli f’isem il-korpi ta’ 

implimentazzjoni kollha għall-aspetti operazzjonali u amministrattivi tal-RRP. L-awtorità 

tal-awditjar għall-RRP, l-Ispettorat Ġenerali tal-Finanzi (IGF), hija responsabbli għat-

twettiq ta’ awditi tas-sistema biex tivverifika l-operat effettiv tas-sistema ta’ kontroll, kif 

ukoll awditi tal-operazzjonijiet biex tipprovdi aċċertament dwar l-ilħuq tal-istadji 

importanti u tal-miri. 

(52) Mill-valutazzjoni oriġinali, il-Kummissjoni kellha aċċess għal informazzjoni dwar l-

implimentazzjoni attwali tas-sistema Lussemburgiża ta’ verifika u kontroll. Dan jinkludi s-

sejbiet tal-awditu dwar il-protezzjoni tal-interessi finanzjarji tal-Unjoni mwettaq mill-

Kummissjoni fil-Lussemburgu. 

(53) Fid-dawl ta’ din l-informazzjoni, il-Kummissjoni tqis li s-sistema ta’ kontroll intern tal-

RRP tal-Lussemburgu hija ġeneralment adegwata. Il-Lussemburgu rreveda: (a) il-

proċeduri tiegħu dwar il-kunflitti ta’ interess, id-detezzjoni ta’ irregolaritajiet, il-

monitoraġġ tan-nefqa, il-finanzjament doppju, l-akkwist pubbliku, u l-għotjiet; u (b) 

aġġorna l-proċeduri interni tal-korp ta’ koordinazzjoni, fid-dawl tal-osservazzjonijiet li 

saru matul l-awditi biex dawn isiru aktar xierqa u proporzjonati għall-protezzjoni tal-

interessi finanzjarji tal-UE. Barra minn hekk, il-korp tal-awditjar tal-Lussemburgu rreveda 

l-istrateġija tal-awditjar tiegħu. 

Koerenza tal-RRP 

(54) F’konformità mal-Artikolu 19(3), il-punt (k), u mal-kriterju 2.11 tal-Anness V tar-

Regolament (UE) 2021/241, l-RRP emendat inkluż il-kapitolu REPowerEU jinkludi fil-

biċċa l-kbira (klassifikazzjoni A) miżuri għall-implimentazzjoni ta’ riformi u proġetti ta’ 

investiment pubbliku li jirrappreżentaw azzjonijiet koerenti. 

(55) Il-valutazzjoni tal-RRP oriġinali, f’konformità mal-Artikolu 19(3), il-punt (k), u mal-

Anness V, il-kriterju 2.11, tar-Regolament (UE) 2021/241, qieset l-RRP oriġinali fil-biċċa 

l-kbira (Klassifikazzjoni A) miżuri għall-implimentazzjoni ta’ riformi u proġetti ta’ 

investiment pubbliku li jirrappreżentaw azzjonijiet koerenti. 

(56) Il-emendi li saru fil-komponenti eżistenti tal-RRP ma jbiddlux il-koerenza ġenerali tal-

RRP, filwaqt li jitqies il-mod kif il-miżuri jsaħħu lil xulxin u jikkumplimentaw lil xulxin. 

Il-kapitolu addizzjonali tar-REPowerEU huwa konsistenti mal-miżuri użati skont l-RRP 

inizjali biex tiġi appoġġata t-tranżizzjoni ekoloġika u jkompli jsaħħaħ l-ambizzjoni tal-

miżuri relatati mal-akkomodazzjoni sostenibbli u l-elettrifikazzjoni tat-trasport. Il-kapitolu 

REPowerEU jinkludi taħlita konsistenti ta’ riforma u tliet investimenti li jsaħħu lil xulxin u 

jikkomplementaw lil xulxin. 

Proċess ta’ konsultazzjoni 

(57) Il-Lussemburgu wettaq konsultazzjonijiet addizzjonali mal-partijiet ikkonċernati fil-kuntest 

tal-emenda tal-RRP u għat-tħejjija tal-kapitolu REPowerEU, bl-involviment tas-sħab 

soċjali. 

Valutazzjoni pożittiva 

(58) Wara l-valutazzjoni pożittiva mill-Kummissjoni li tikkonċerna l-RRP emendatli jinkludi l-

kapitolu REPowerEU, bis-sejba li l-RRP jikkonforma b’mod sodisfaċenti mal-kriterji 

għall-valutazzjoni stabbiliti fir-Regolament (UE) 2021/241, f’konformità mal-Artikolu 

20(2) tal-Anness V ta’ dak ir-Regolament, din id-Deċiżjoni tistabbilixxi r-riformi u l-

proġetti tal-investimenti meħtieġa għall-implimentazzjoni tal-RRP emendat li jinkludi l-

kapitolu REPowerEU, l-objettivi intermedji, il-miri u l-indikaturi rilevanti, u l-ammont li 

sar disponibbli mill-Unjoni għall-implimentazzjoni tal-RRP emendat li jinkludi l-kapitolu 

REPowerEU fil-forma ta’ appoġġ finanzjarju mhux ripagabbli. 

Kontribuzzjoni finanzjarja 

(59) Il-kosti totali stmati tal-RRP emendat inkluż il-kapitolu REPowerEU tal-Lussemburgu 

huma ta’ EUR 241 100 776. Peress li l-ammont tal-kosti totali stmati tal-RRP emendat 

huwa ogħla mill-kontribuzzjoni finanzjarja massima aġġornata disponibbli għal-

Lussemburgu, jenħtieġ li l-kontribuzzjoni finanzjarja kkalkulata f’konformità mal-

Artikolu 11 tar-Regolament (UE) 2021/241 allokata għall-RRP emendat tal-Lussemburgu 

inkluż il-kapitolu REPowerEU tkun ugwali għall-ammont totali tal-kontribuzzjoni 

finanzjarja disponibbli għall-RRP emendat tal-Lussemburgu inkluż il-kapitolu 

REPowerEU. Dan l-ammont huwa ta’ EUR 82 670 643. 

(60) Skont l-Artikolu 21a(5) tar-Regolament (UE) 2021/241, fis-16 ta’ Mejju 2024, il-

Lussemburgu ppreżenta talba għall-allokazzjoni tad-dħul msemmi fl-Artikolu 21a (1) ta’ 

dak ir-Regolament, kondiviża bejn l-Istati Membri fuq il-bażi tal-indikaturi stabbiliti fil-

metodoloġija msemmija fl-Anness IV t’'' dak ir-Regolament . L-ispiża totali stmata tar-

riformi u l-investimenti li għandhom l-għan li jikkontribwixxu għall-għanijiet stabbiliti fl-

Artikolu 21c(3), il-punti (b) sa (f), tar-Regolament (UE) 2021/241 inkluża fil-kapitolu tar-

REPowerEU hija ta’ EUR 176 746 699. Peress li dan l-ammont huwa ogħla mis-sehem tal-

allokazzjoni disponibbli għal-Lussemburgu, l-appoġġ finanzjarju addizzjonali mhux 

ripagabbli disponibbli għal-Lussemburgu jenħtieġ li jkun ugwali għas-sehem tal-

allokazzjoni. Dan l-ammont huwa ta’ EUR 29 955 009. 

(61) Barra minn hekk, f’konformità mal-Artikolu 4a tar-Regolament (UE) 2021/1755 tal-

Parlament Ewropew u tal-Kunsill7, fit-28 ta’ Frar 2024 il-Lussemburgu ppreżenta talba 

motivata biex jittrasferixxi l-allokazzjoni proviżorja kollha tiegħu li jifdal mir-riżorsi tar-

Riżerva ta’ Aġġustament għall-Brexit għall-Faċilità, li tammonta għal EUR 128 475 124. 

Dak l-ammont jenħtieġ li jsir disponibbli biex jappoġġa r-riformi u l-investimenti fil-

kapitolu REPowerEU bħala appoġġ finanzjarju addizzjonali mhux ripagabbli. 

(62) Il-kontribuzzjoni finanzjarja totali disponibbli għal-Lussemburgu jenħtieġ li tkun ta’ 

EUR 241 100 776. 

(63) Għaldaqstant, jenħtieġ li d-Deċiżjoni ta’ Implimentazzjoni tal-Kunsill tat-13 ta’ Lulju 2021 

tiġi emendata skont dan. Għal raġunijiet ta’ ċarezza, l-Anness tad-Deċiżjoni ta' 

Implimentazzjoni tal-Kunsill tat-13 ta' Lulju 2021jenħtieġ li jiġi sostitwit kompletament, 

ADOTTA DIN ID-DEĊIŻJONI: 

                                                 
7 Ir-Regolament (UE) 2021/1755 tal-Parlament Ewropew u tal-Kunsill tas-6 ta’ Ottubru 2021 

li jistabbilixxi r-Riżerva ta’ Aġġustament għall-Brexit (ĠU L 357, 8.10.2021, p. 1). 

Artikolu 1 

Id-Deċiżjoni ta’ Implimentazzjoni tat-13 ta’ Lulju 2021 tal-Kunsill dwar l-approvazzjoni tal-

valutazzjoni tal-pjan għall-irkupru u r-reżiljenza għal-Lussemburgu hija emendata kif ġej: 

(1) L-Artikolu 1 huwa sostitwit b’dan li ġej: 

“Artikolu 1 

Approvazzjoni tal-valutazzjoni tal-RRP 

Il-valutazzjoni tal-RRP emendat tal-Lussemburgu fuq il-bażi tal-kriterji previsti fl-Artikolu 

19(3) tar-Regolament (UE) 2021/241 hija approvata. Ir-riformi u l-proġetti ta’ investiment 

skont l-RRP, l-arranġamenti u l-iskeda ta’ żmien għall-monitoraġġ u l-implimentazzjoni 

tal-RRP, inkluż l-istadji importanti u l-miri rilevanti, l-indikaturi rilevanti relatati mat-

twettiq tal-istadji importanti u l-miri previsti, u l-arranġamenti biex il-Kummissjoni 

tipprovdi aċċess sħiħ għad-data rilevanti sottostanti huma stabbiliti fl-Anness ta’ din id-

Deċiżjoni.”; 

(2) fl-Artikolu 2, il-paragrafi 1 u 2 jiġu sostitwiti b’dan li ġej: 

“1. L-Unjoni għandha tqiegħed għad-dispożizzjoni tal-Lussemburgu kontribuzzjoni 

finanzjarja li tammonta għal EUR 241 100 776* fil-forma ta’ appoġġ mhux 

ripagabbli. Din il-kontribuzzjoni tinkludi: 

(a) ammont ta’ EUR 76 625 886, li għandu jkun disponibbli biex jiġi impenjat 

legalment sal-31 ta’ Diċembru 2022; 

(b) ammont ta’ EUR 6 044 757, li għandu jkun disponibbli biex jiġi impenjat 

legalment mill-1 ta’ Jannar 2023 sal-31 ta’ Diċembru 2023; 

(c) ammont ta’ EUR 29 955 009**, f’konformità mal-Artikolu 21a(6) tar-

Regolament (UE) 2021/241, esklużivament għal riformi u investimenti li 

għandhom l-għan li jikkontribwixxu għall-għanijiet stabbiliti fl-Artikolu 

21c(3), il-punti (b) sa (f), ta’ dak ir-Regolament; 

(d) ammont ta’ EUR 128 475 124, trasferit mir-Riżerva ta’ Aġġustament għall-

Brexit lejn il-Faċilità. 

2. Il-kontribuzzjoni finanzjarja tal-Unjoni għandha ssir disponibbli mill-Kummissjoni 

lil-Lussemburgu fi ħlasijiet parzjali f’konformità mal-Anness ta’ din id-Deċiżjoni. 

Ammont ta’ EUR 12 136 030 għandu jkun disponibbli bħala prefinanzjament 

f’konformità mal-Artikolu 13 tar-Regolament (UE) 2021/241. 

Il-Prefinanzjament u l-ħlasijiet parzjali jistgħu jiġu żborżati mill-Kummissjoni 

f’segment wieħed jew aktar. Id-daqs ta' tali segmenti għandu jkun soġġett għad-

disponibbiltà tal-finanzjament. 

________________ 

* Dan l-ammont jikkorrispondi għall-allokazzjoni finanzjarja wara t-tnaqqis tas-sehem 

proporzjonali tal-Lussemburgu tal-ispejjeż imsemmija fl-Artikolu 6(2) tar-

Regolament (UE) 2021/241, ikkalkulat f’konformità mal-metodoloġija stabbilita fl-

Artikolu 11 ta’ dak ir-Regolament. 
** Dan l-ammont jikkorrispondi għall-allokazzjoni finanzjarja wara t-tnaqqis tas-sehem 

proporzjonali tal-Lussemburgu tal-ispejjeż imsemmija fl-Artikolu 6(2) tar-

Regolament (UE) 2021/241, ikkalkulat f’konformità mal-metodoloġija stabbilita fl-

Anness IVa ta’ dak ir-Regolament.’; 

(3) l-Anness huwa sostitwit bit-test stabbilit fl-Anness ta’ din id-Deċiżjoni. 

Artikolu 2 

Din id-Deċiżjoni hija indirizzata lill-Gran Dukat tal-Lussemburgu. 

Magħmul fi ..., ... 

 Għall-Kunsill 

 Il-President 

